Il Cigniechel – La historia da Lohengrin
“Gie lesses tedlar ina historia? Ina da quellas bialas?”, veva il vegliander dumandau ils affons. “Sche bien pia, jeu vi raquintar ina.”

Ei era inaga ina tiara che senumnava Brabant. Quella sesanflava lunsch encunter mesanotg. Il retg da quella tiara era sin pugn da mort. Sia feglia Elsa vegliava sper siu letg. Cheu ha il retg detg a sia feglia: “Seigies buca tresta, mia cara. Ti eis mia suletta feglia! Ti stos esser ferma e statteivla. Ti, Elsa dueis numnadamein daventar signura e patruna dalla tiara.” Elsa ha rispundiu: “Mo bab, jeu sundel aunc bia memia giuvna!” Sinquei ha il retg detg: “Gie, perquei basegnas Ti in protectur, in che defenda Tei da tuts prighels. Jeu hai destinau miu meglier cavalier sco Tiu pertgirader.” Il retg haveva decidiu che Telramund dueigi proteger sia feglia. Avon che murir ha el empermess a sia feglia: “Telramund vegn a defender nossa patria per Tei, el ha engirau fideivladad a mi! Seigies curaschusa Elsa!” E sinquei eis el spartius.
Cun gronda dolur ha il pievel da Brabant priu cumiau dil signur dalla tiara. Suenter in meins da tristezia ha Elsa clamau tut ils signurs dalla tiara tier ella. Ella ha detg als signurs: “Cun in bien cor, cun in maun franc e cun tut miu spért vi jeu survir a nossa tiara ed a nies pievel da Brabant. Jeu sai denton che quei ei mo pusseivel, sche tuts segidan cun mei. Perquei alzei vies maun dretg ed engirei fideivladad a mi!”

In suenter l’auter ha engirau fideivladad alla princessa. Mo in buc. Telramund ha snegau igl engirament. El ha detg: “Tiu bab ha dau tut in’autra incumbensa a mi. Suenter sia mort duei jeu prender tei sco dunna e mez surprender la cruna!” Mo Elsa ha rispundiu: “Quei vegn gnanc en damonda. Jeu, la feglia veglia dalla famiglia roiala, Elsa da Brabant, hai il sulet dretg sil tron e la cruna da Brabant!” Sinquei ei Telramund semussaus fetg garmadis enviers Elsa. Mo ella ei stada ferma. Telramund ha detg ch’el mondi cun ella avon dertgira imperiala, la pli aulta dertgira digl imperi. La suletta via da sligiar in cass da dispeta aschi cumplicau era quella dad invocar la decisiun divina. “E tgei che gliez munta, sas ti gie!”, ha Telramund detg. “La decisiun divina munta in cumbat sin veta e mort denter las duas partidas!”

Ussa ha Elsa survegniu gronda tema. Tgi dueva pomai batter per ella en in cumbat encunter il meglier cavalier dalla tiara? Ella ha entschiet a bargir e plonscher: “Tgi dat in bien cussegl? Tgi sa gidar mei?”

Tresta e senza speronza seseva ella agl ur dil Rein. Tuttenina ha ella viu ora sill’aua in cign che targeva ina barchetta. Ella barca steva in cavalier cun in cuirass tarlischont. Sia capellina era ornada cun ina columba. Ina columba dalla pasch! Elsa ha fatg dus pass viers il cign. Era quei in salid dil tschiel per ella en sia greva ura da cumbat? Elsa ha clamau: “Neu, cavalier! Gida mei el cumbat encunter Telramund!” Mo gest en quei mument ei tut puspei stau svaniu!

Lu ha ella viu giun plaun, gest dasperas – la columba! Ussa eis ella stada perschuadida che sia visiun seigi stada verdeivla e ch’il cavalier en armadira tarlischonta vegni a cumbatter per ella.
Il di dalla dertgira ei staus cheu. Igl imperatur ha dumandau Elsa: “Nossa lescha pretenda ch’in cavalier batti per Vus! Tgei guerrier muossa tonta simpatia per Vus?” Elsa saveva mo che siu cavalier vegni da miezdi dil lontan, neu dalla mar, dil flum siadora tochen tier ella.

Gest cu ei deva las dudisch ei la barca arrivada. Il Cigniechel, sco il cavalier sil cign vegneva numnaus, ha priu sia spada ed ei s’enclinaus avon Elsa. Il cign ei puspei svanius.

Avon ch’entscheiver il cumbat ha il Cigniechel detg: “Jeu astgel mai tradir mia derivonza e miu num. Cun in vut hai jeu empermess da tener tschelau quei. Numnei mei il Cigniechel, quel che vegn sin camond da Diu e batta mo sin gliez camond. Dapli stueis Vus gnanc saver.”

Igl imperatur ha interrut el e detg ch’il cumbat sappi ussa entscheiver.
Ils dus cavaliers han duellau ed igl ei stau in cumbat stentus. Mo il Cigniechel ha dumignau Telramund. Ed aschia ha lez concediu ch’el hagi vuliu cuglienar e ch’Elsa hagi giu raschun. Igl imperatur ha plidau: “La decisiun divina ha truau! Telramund, Ti has spiars quei cumbat. Mo Ti has silmeins dau tier Tias mazegnas. Perquei vi jeu dar a Ti treis dis per svanir ord mia tiara. Suenter astga mintgin mazzar Tei.”

Elsa ei stada fetg engrazieivla al Cigniechel. Ed era il Cigniechel era leds. “Con bugen hai jeu fatg quei per tei, mia cara”, ha el detg.
Communablamein han els surpriu la cruna per cuntinuar la lavur dil bab. Il pievel ha giubilau ed engirau fideivladad ad els.

Mo avon che maridar ha Elsa stuiu far in’empermischun. Ella astgi mai dumandar suenter il ver num e suenter la derivonza dil Cigniechel. Schiglioc stoppi el bandunar ella per adina.

Elsa ha empermess ch’ella vegni mai a far quella damonda.

Ed els dus vivevan ensemen en tutta harmonia. Els eran aschi cuntents sco en in siemi. Ed els han era survegniu dus affons. Per lezs han els duvrau ina fumitgasa. Ina matta dil marcau ei s’annunziada. Ella hagi num Ortrud, haveva ella detg. Mo en verdad haveva ella tut in auter num. Ortrud era numnadamein la feglia da Telramund. Sia finamira era da far vendetga cun Elsa ed il Cigniechel. La finala era il Cigniechel la cuolpa che siu bab haveva stuiu fugir ord la tiara. Ortrud stueva mo surplidar Elsa da dumandar suenter la derivonza dil Cigniechel, lu stueva el ir naven e lur ventira era destruida.

In di cura ch’il Cigniechel ha puspei inaga gudignau in turnier da cavaliers, ha Elsa detg siper Ortrud: “Miu Cigniechel ei veramien il pli ferm da tuts. Ah, co jeu sun loscha!” Ortrud ha manegiau: “Gie, gie! Quei ei negin striegn che buc in gudogna encunter el. Siu cumbat ei malgests. El ei in..., il meglier fetsch jeu da dir nuot.”

Elsa ha vuliu saver tgei che Ortrud manegi cun sia tschontscha. Mo Ortrud ha buca vuliu vegnir ora cul marmugn. Elsa ha smanatschau ad Ortrud. “Che ti sappies, ti eis lu mia fumitgasa. Ed ina fumitgasa che di buca la verdad a mi, per lezza ei igl esch vi leu!”

Ed aschia ha Ortrud detg ad Elsa: “Tiu um ha fatg in patg cul giavel. Quel dat ad el la forza surnaturala da gudignar tut ils cumbats.” E mond naven ha ella aunc detg: “Mia signura, patratga vid tes affons. Els ston pitir in di. Els enconuschan gnanc il num da lur bab!”

Elsa ha buca vuliu crer quei. Ella ei vegnida pensiva e tresta. Il Cigniechel ha percurschiu ch’ei mava buca bein cun ella. Mo el ha buc ughegiau da dumandar, pertgei el sminava la raschun per la tristezia dad Elsa. Era Elsa veva tema ed ha detg nuot.
Suenter liung temps da tensiun ha il Cigniechel tuttina supplicau Elsa da confidar ses quitaus ad el. Ed aschia ha Elsa fatg la damonda. Cun vusch tremblonta ha ella detg: “Cigniechel, tgi eis ti, ... co has ti num, ... nua ei tia patria...? Quei ei stau la damonda ch’ella havess mai astgau far.
Ussa haveva Elsa sfurzau il Cigniechel da scuvierer siu misteri. “Uss, cara Elsa! Uss stos jeu raquintar. Ti creis forsa ch’jeu derivi da notg e sgarschur! Na, Elsa! Mia patria ei glisch e bellezia, amur e carezia. Miu bab ei il grond Parzival, il retg dalla glisch e buontad. Ed jeu sun Lohengrin! – Mo uss, uss stos jeu ir naven. Aschia eis ei stau previu. Stai bein, mia cara!”

Ed aschia ei il cign puspei vegnius, il Cigniechel ha ascendiu la barca ed els ein stai naven per adina.

